Кӧрткерӧс районса веськӧдлысьяслы 2015 во помӧдз колӧ вайӧдны пӧрадокӧ муниципальнӧй сьӧмкуд

Та йылысь висьталіс талун Коми Республикаса Юралысь Вячеслав Гайзер Кӧрткерӧс районӧ удж серти ветлӧм бӧрын. Дінмуса юрнуӧдысь тӧдчӧдіс, мый сьӧм серти муниципалитетлӧн талунъя серпасыс кӧ оз бурмы, районын сьӧм овмӧсӧн кутасны веськӧдлыны ортсысянь.  

 Коми Республикаса сьӧм овмӧс министр Галина Рубцовалӧн донъялӧм серти, Кӧрткерӧс районын ортсыса заимствованиеяс матысмӧны 50% тшупӧдӧдз муниципалитетлӧн чӧжӧс мында серти. Та дырйи 3 воӧн [2012-2014 во - Пасйӧд] 66% вылӧ содӧм рӧскодыс ас чӧжӧсысь унджык, мый лоӧ 48%. Районса ӧтувтӧм сьӧмкудлӧн кредиторскӧй уджйӧзыс — 95 миллион шайт. Сюрис социальнӧй юкӧнын лӧсявтӧм рӧскод 19,7 миллион шайт вылӧ. Серпасыс районын зэв омӧль финансӧвӧй дисциплина да риск улӧ веськалан политика боксянь, - пасйис Галина Рубцова.

Коми Республикаса Юралысь урчитіс сьӧм серти положениесӧ бурмӧдӧм вылӧ кадколаст 2015 во помӧдз.

«Эмӧсь уджын шӧр туйвизьяс, кутшӧмъяс вылын районса веськӧдлысьяслы колӧ кад нюжӧдтӧдз уджавны, медым положениесӧ бурмӧдны. Медводз, сы могысь, медым экономика сӧвмис, колӧ вежны сьӧмкуд политика да ёнджыка уджавны районӧ инвестицияяс кыскӧм вылын. Социальнӧй юкӧнын уджавны сӧмын канму капитальнӧй вложениеяс отсӧгӧн, талунъя серпас серти, кутны лача, мый олӧмыс ачыс ладмӧдас — оз позь... Мортлӧн олӧмыс абу сӧмын сыын, медым кагаӧс нуӧдны садикӧ либӧ школаӧ, ветлыны поликлиникаӧ, но и медся коланаыс — сыын, медым вӧлі, кӧні уджавны да босьтны удждон. Жаль, мукӧд инвестиция, сьӧмкуд кындзи, колана мындаын Кӧрткерӧс районса веськӧдлысьяс оз кыскыны.

А став район серти кӧ, колӧ думайтны нӧшта и сы йылысь, кыдзи видзны инфраструктурасӧ — сійӧс стрӧитнысӧ збыль вылас и абу сьӧкыд. Мӧд делӧ, мед тайӧ ставыс бура уджаліс, та вылӧ колӧ сьӧмсӧ нажӧвитны. Миян республикаын эмӧсь сэтшӧм случайяс, кор муниципалитетъяс тӧждысьӧны инфраструктура вӧсна, шуам, кӧсйӧны стрӧитны спортивнӧй инфраструктура, ми стрӧитам ыджыд спорткомплекс, а во джын мысти мэръяс локтӧны да висьталӧны: «А ми объектъяссӧ видзны огӧ вермӧй, сьӧмыс абу». Юавсьӧ, а мыйла ті коринныд объектъяссӧ, онӧ кӧ вермӧй найӧс видзны? Тайӧ и гӧгӧрвоӧдӧ, мый сьӧмкудйыс сэтшӧм инструмент, коді сетӧ либӧ сӧвмӧдны, либӧ виньгыртны», - пасйис Вячеслав Гайзер.

Республикаса Юралысь тӧдчӧдіс, мый Сьӧм овмӧс министерствоӧс да Дінмуса экономика сӧвмӧдан министерствоӧс петкӧдлысьяс веськыда сёрнитӧны каръясса да районъясса олысьяскӧд, мый отсӧгӧн йӧзыс збыль вылас донъялӧны серпассӧ асланыс муниципалитетъясын. 

«Ми кӧсъям, медым йӧзыс тӧдісны муниципальнӧй сьӧмкуд йылысь ставсӧ, кыдзи эм: и буртор, и лёктор, - тырвыйӧ, а оз сӧмын бурсӧ, мый йылысь корсюрӧ висьтавлӧны муниципалитетса юрнуӧдысьяс. Некымын гӧгӧрвоана петкӧдласъяс отсӧгӧн карын либӧ районын позьӧ петкӧдлыны збыльвывса серпассӧ. Сы вӧсна мый сьӧмкуд — тайӧ и индикатор, и шӧр инструмент, мый отсӧгӧн позьӧ сӧвмӧмсӧ кыдзи ӧддзӧдны, колана ногӧн кӧ сыӧн вӧдитчыны, сідзи и мӧдарӧ — кужтӧг вӧдитчӧмӧн ставсӧ кисьтны.

Ми дыркодь нин тадзи уджалам республиканскӧй министерствояскӧд да ведомствояскӧд, кор быд во заводитчигӧн олӧмӧ пӧртысь власьт органъясса юрнуӧдысьяс сетӧны вося уджысь отчёт да дорйӧны локтан кадколаст вылӧ планъяс. И сэки, верманныд меным эскыны, сьӧм овмӧс министерство став республиканскӧй сьӧм босьтысьяс бӧрся вывті стрӧга видзӧдӧ.

Сьӧм овмӧс министерство да экономика сӧвмӧдан министерство тадзи кутасны донъявны быд муниципалитетӧс сы могысь, медым позис йӧзлы петкӧдлыны налӧн каръясын да районъясын сьӧм боксянь збыль серпассӧ и сійӧ, кыдзи налӧн юрнуӧдысьяс збыльмӧдӧны ассьыныс могъяснысӧ», - висьталіс Вячеслав Гайзер.

